
Anjel Lertxundi

Fantaeuropa

Koldo Mitxelenak zioen euskaldunon berezitasuna ez dela «europartasunaren hezur-mamiei usain eta kolore berexi antzekoa ematen dien larmintz mehea baizik». Europarrak gara; sustrai guztiak Europan ditugu; Europako jakintza dugu gure joan-etorri intelektualen iturri; Europak garatu duen mundu ikuskerak bizi gaitu. 

Europarrak gara. Europan izango gara. 

Kanpaina honetan entzun ditugun diskurtso guztietan, ordea, nork bere ahulezien eta desioen arabera eraikitako Europa ikusi dugu. Europa erreala bainoago, komenientziaren neurrira marraztutako mapa bat eta nork bere ideien koloreekin pintatutako bandera bat. Inork -inork!- ez digu europartasunaren hezur-mamiei buruz hitz egin. Bati zein besteari beren gurarien araberako usain eta kolore berexiak axola zaizkio, ez hezur-mamia. 

Fantasiazko espekulazio bat eskaini digute, eguneroko errealitatean ordainik ez duena. 

Fantaeuropa bat. 

